
O 
vertixinoso ascenso chi-
nés na economía mun-
dial deu lugar a nume-
rosas análises que Xulio 

Ríos, con Mercado y control político en 
China, e Giovanni Arrighi, con Adam 
Smith en Pekín, contribúen a com-
plementar.  A obra de é Arrighi é, en 
xeral, máis complexa que a de Ríos. 
Ambos ensaios difiren polo alcance 
dos seus obxectivos, sendo Arrighi 
máis ambicioso neste ámbito. Ríos 
desentraña as claves e consecuen-
cias da transición, desde finais dos 
anos 70, da economía chinesa cara a 
un modelo mixto, de mercado-pla-
nificación, e sinala como o Partido 
Comunista logrou conducir o proce-
so de reforma económica retendo o 
control da política –sen introducir 
cambios substanciais–, a cultura e a 
sociedade. Arrighi, pola súa banda, 
enmarca o despegue experimenta-
do pola economía de China nas úl-
timas décadas nunha dinámica his-
tórica máis ampla: a do desenvolve-
mento pola vía oriental. Contrapón 
a vía de desenvolvemento oriental, 
intensiva no uso de recursos hu-
manos, á occidental, intensiva no 
consumo de enerxía e extravertida. 
As dúas vías estarían baseadas na 
economía de mercado, pero só na 
segunda se tería desenvolvido o ca-
pitalismo, a través dunha particu-
lar combinación co industrialismo 
e o militarismo que desencadearía 
unha sucesión de centros capitalis-
tas declinantes e emerxentes cada 
vez máis poderosos.

A actual potencia declinante, Es-
tados Unidos, fracasou, segundo 
Arrighi, no seu proxecto de crear un 

Estado mundial desde o que conti-
nuar a lóxica da expansión acumu-
lativa do capital e superar a crise da 
súa hexemonía no sistema interna-
cional, aberta nos anos 70. A errada 
resposta do goberno de Bush aos 
atentados do 11 de setembro tería 
precipitado o esgotamento des-
ta hexemonía, cuestionada tamén 
pola recuperación da economía chi-
nesa. Arrighi e Ríos conflúen, en boa 
medida, nas súas conclusións. Am-
bos apuntan a posibilidade de que o 
ascenso chinés contribúa a reorien-
tar o sistema internacional cara a un 
maior multilateralismo. E cren que o 
resultado da evolución chinesa vai 
depender da capacidade e vontade 
do Partido Comunista para superar 
os problemas causados polos enor-
mes custos sociais e ambientais do 
proceso de reforma económica.

Ríos actualiza no seu libro, am-
pliando nalgúns aspectos e con-
densado noutros, explicacións que 
ofrecera xa noutros ensaios. Fronte 
aos estudos doutros autores sobre 
o mesmo tema, Mercado y control 
político en China presenta vantaxes 
como a súa concisión, a súa clari-
dade e a derivada do feito de que 
este investigador contrasta a infor-
mación extraída das fontes que ma-
nexa –heteroxéneas e variadas–, coa 
observación directa da realidade. 
Aínda que a lectura deste libro pode 
convidar, por veces, a procurar pers-
pectivas diferentes nas obras de ana-
listas orientais, Arrighi tampouco se 
afasta moito do que, antes ca el, xa 
adiantaron outros autores, como 
por exemplo Wallerstein. Os estu-
dos sobre a relativa decadencia da 

hexemonía de Estados Unidos son 
unha constante na produción en-
saística das últimas décadas, como 
demostran os casos de Brzezinski, 
Nye, Todd... A orixinalidade de Arrig-
hi sitúase máis, se cadra, na capa-
cidade que demostra para encaixar 
toda a súa argumentación nun 
marco teórico propio, dotándoa así 
dunha gran sistematicidade. Porén, 
quizais lle falta mellorar a súa aná-
lise das deficiencias das economías 
orientais, pois establece un contras-
te demasiado simplificador entre 
vía de desenvolvemento oriental e 
occidental, e esculcar o papel que 
poderían desempeñar na constru-
ción dunha orde global máis equili-
brada tanto outros países e rexións 
do mundo –Europa, Rusia...–, coma 
os cambios na natureza do poder in-
ternacional acontecidos coa globali-
zación. Por último, poida que peque 
un pouco de inxenuidade nos seus 
agoiros sobre un novo Bandung e a 
crise final estadounidense.

Ascenso do xigante

A asfixia teórica 
do nacionalismo
Ensaio Novas ferramentas para a 
militancia da esquerda independentista

A asfixia teórica das correntes a 
prol da emancipación nacio-
nal ten a ver coa crecente, im-

parábel, espectacularización da acti-
vidade política do nacionalismo ins-
titucional. O que noutrora constituíu, 
dalgún xeito, a vangarda que rozaba 
o páramo do pensamento antagonis-
ta galego, fica arestora en haxiogra-
fías, papeis oportunistas e propagan-
da a pé de urna, sen que ninguén se 
ocupe de responder á irrenunciábel 
pregunta: que facer?. A resistencia a 
incorporar voces de esquerda ao dis-
curso suma coa deriva radical contra 
o centro da formación nacionalis-
ta hexemónica. De aí que, de entra-
da, semelle útil un posicionamento 
como o da activa editorial de Primei-
ra Linha, fornecer de materiais a caixa 
de ferramentas da militancia da es-
querda independentista.

Aberto por un feble limiar do an-
terior director da Aula Castelao de 
Filosofía, Domingos Antom Garcia 
Fernandes, que non excede a glosa 
dos textos compilados se é que a 

atinxe, A Galiza do século XXI ofrece, 
obviamente, menos do que promete 
o seu subtítulo –“ensaios para a re-
voluçom galega”-. Isto non impide, 
porén, que a colección de pequenos 
ensaios ou artigos longos recollidos 
neste volume colectivo presente 
certos achados e configure visións 
non rutineiras sobre asuntos tales 
como a chamada memoria históri-
ca, o ecoloxismo ou a historia recen-
te do movemento obreiro.

Carlos Taibo, colaborador habi-
tual da editora que desta volta escri-
be sobre a globalización en Galiza, 

non resulta tan agudo no seu didac-
tismo antagonista á hora de sinalar 
evidencias ocultas. Braulio Amaro 
traza un tópico, previsíbel e pouco 
conectado con outras vías de libera-
ción, mapa do dereito de autodeter-
minación. O texto de Carlos Morais 
pode pexar de tactista –o secretario 
xeral de PL trata de estratexias e li-
ñas da esquerda independentista- e 
Marta Rodrigues enfía unha restra 
de lugares comúns arredor dos me-
dios de comunicación que amosa 
escaso interese político.

No prato positivo da balanza co-
lócase A classe obreira na História 
da Galiza, de Carlos Velasco, que 
contribúe a adelgazar o misticismo 
secular da tradición galeguista e 
perfilar o suxeito histórico proleta-
rio: a primeira federación operaria 
vencellada á Primeira Internacional 
na Galiza data de 1871. O historia-
dor Ángel Gallardo inicia o nece-
sario proceso de repolitización do 
slogan “memoria histórica”, men-
tres José Maria Vila Verde procura 
os fíos que unen a praxe ecoloxista 
coa esquerda real e a praxe emanci-
padora, e deixa en Paremos as agres-
sons á Terra o máis estimulante dos 
ensaios “para a Revolución Galega”. 
A consciencia do esgotamento eco-

lóxico do planeta non pode afastar-
se do cuestionamento dun modo 
de produción homicida e suicida, 
vén concluír nun texto rigoroso e 
documentado. O despregamento 
da argumentación sociolingüística 
do reintegracionismo por Maurício 
Castro e a desmontaxe da Iberia se-
gundo José Saramago polo vello co-
munista portugués Francisco Mar-
tins completan un conxunto inevi-
tabelmente irregular pero en abso-
luto desprezábel.

